
Lizarrerrirako 4,7 milioi euroko inbertsioak onartu dituzte  
Nafarroako Gobernuak 2005-2008 Tokiko Azpiegituren Plana luzatu du hainbatetan eta, horrela, Lizarrerriko proiektuetarako 3.210.393 euro jarri ditu 
2009ko uztailak 24, ostirala. Nafarroako Gobernuko Toki Administrazioko kontseilariak, Amelia Salanueva Murguialdayk, 4.769.807 euroko inbertsioa onartu du Lizarrerriko Merindadeko zenbait herritako azpiegiturak hobetzeko. Obra horiek finantzatu dituzte 2005-2008 Tokiko Azpiegituren Plana hainbatetan luzatuta. Era horretan, Nafarroako herrietan proiektuak gauzatzen jarraitu ahal izan dute. Lizarrerrirako, beraz, Nafarroako Gobernuak 3.210.393 euroko diru-laguntza onartu du.

Ondoren, diru-laguntzak jaso dituzten herrien zerrenda jarri dugu, egin dituzten obrak eta jaso dituzten diru-laguntzekin; parentesi artean agertzen dena inbertsio osoaren zenbatekoa da.

AMESKOABARRENA: 100.353 euro (143.362 euro). Udaletxeko eraikina berrituko dute, goitik behera. Lehenbiziko fasean lehen solairuan egingo dute lan: oztopo arkitektonikoak kenduko dituzte; isolamendu termikoa eta akustikoa jarriko dute; termiten kontrako tratamendua egingo dute; eraikina kanpoaldetik saneatuko dute (kanpotik ura sar ez dadin); zolata, barruko estalkiak eta sabai aizunak jarriko dituzte; fatxadetako arkugainera moldatuko dute; barruko bereizketak eta arotzeria lanak egingo dituzte; eta argindarra, berokuntza eta telekomunikazioko instalazioak jarriko dituzte.
GOÑI: 79.998 euro (163.377 euro). Udaletxea birgaituko dute. Eraikinak beheko solairua eta beste bi solairu dauzka eta hiru solairu horietako egituraren elementuetan esku hartuko dute. Halaber, beheko solairuaren eta lehen solairuaren barrualdea moldatuko dute. Beheko solairuan harrera-lekua, idazkaritza, medikuaren kontsultategia, komuna eta eskailera jarriko dituzte; eta lehen solairuan udalbatza aretoa, bi artxibo, ataria eta eskailera. 
LERIN: 107.225 euro (230.274 euro). Diru horrekin udaletxean egin gabe geratu ziren lan osagarri batzuk egingo dituzte: estalkia birgaituko dute, barrualdea banatuko dute eta barruko arotzeria lanen akaberak egingo dituzte.  

LODOSA: 147.523 euro (210.747 euro).  Kalbario kaleko zola berrituko dute. Galtzadan hormigoizko zola jarriko dute, 18 cm-ko lodierakoa, eta akabera ildaskatua egingo dute, zagor artifizialeko oinarri pikortatuduna. Espaloiak berrituko dituzte hormigoizko 18 cm-ko lodierako geruza bat jarrita, eta aurrez egindako galtzada harrizko zintarriekin mugatuko dituzte. Espaloiak eta galtzada maila berean egongo dira, oinezkoak eta minusbaliatuak erraz ibil daitezen. 
JURRAMENDIKO MANKOMUNITATEA: 79.361 euro (113.373 euro).  Itxako iturburuan ura hartzeko instalazioak hobetuko dituzte. Asmoa da iturburura heltzeko bide berri bat egitea, NA-7185 errepidetik ponpaketa estaziora. Horretarako, sasiak kenduko dituzte, plataforma artekatuko dute eta zagorra eta hormigoizko zorua (20 cm-ko lodierakoa) jarriko dituzte.
IZARBEKO MANKOMUNITATEA: 1.705.763 euro (2.460.561 euro). Inbertsio hori Ibaiak Garbitzeko Gida Planerako erabiliko dute, Ziraukiko eta Mañeruko hondakin urak tratatzeko, hain zuzen. Herri horietan zuzenbidezko 445 eta 338 biztanle daude, hurrenez hurren, eta ura Salado ibaiko bi sakanetara isurtzen dute. Ziraukin ez dute ura tratatzen, “Regacho de Astenia” delakora isurtzen dute zuzenean. Mañerun, berriz, ura “Regacho del Lavadero” delakora botatzen dute, hobi septiko batean tratatu ondoren. Gauzak horrela, asmoa da herri horietako isuriak bideratzeko eta arazteko instalazioak jartzea. Zehazki, bi hustubide eta araztegi bat jarri nahi dituzte; araztegia Ziraukin egongo da.

- 798.119 euro (1.152.301 euro). Izarbeko Mankomunitatean, halaber, Berbintzanako hondakin urak Miranda-Berbintzana araztegira ponpatzeko eta bultzatzeko estazio bat jarriko dute, Ibaiak Garbitzeko Gida Planeko diru-laguntzei esker. Berbintzanan 692 biztanle daude eta ur fekala Arga ibaira isurtzen dute, herrigunetik beherago, batere tratatu gabe. Horregatik, Berbintzanako ura ponpaketa estaziora eramateko hoditeria jarriko dute, baita ura ponpaketa estaziotik Miranda-Argako araztegira bultzatzeko hodi biltzaile bat ere.
-MUETZ (GESALATZ):  29.059 euro (62.368 euro). Inbertsio horri eta 2005-2008 Tokiko Azpiegitura Planaren hirugarren luzapenari esker, udaletxea berrituko dute: egurrezko forjaketaren ordez hormigoikoa jarriko dute eta beheko solairua eta lehen solairua moldatuko dituzte. Beheko solairuan sarrera, komuna eta biltegia jarriko dituzte; eta lehen solairuan eskailera, bilera gela eta artxiboa. Guztira 131 ,85 m2-ko azalera erabilgarria edukiko dute.
OKO: 129.685 euro (185.265 euro). Zenbateko hori Barrio Abajo kalearen zati batean zola jartzeko erabiliko dute. Zola berria egingo dute hormigoizko 18 cm-ko lodierako lauzekin; akabera zeharkako marraduna izango da. Kalearen zati batean euste horma bat ere egingo dute, goiera desberdinekin.  

PIEDRAMILLERA: 7.174 euro (10.248 euro). Bejera kalea zolatzen ari zirela euste horma bat erori egin zen eta ibilgailuek ezin zuten pasa. Beraz, horma berriz altxatuko dute, 2005-2008 Tokiko Azpiegituren Planari esker.  

URDOTZ (GOÑI): 26.133 euro (37.931 euro).  Udaletxearen estalkia berritu eta eraikina egonkortuko dute. Eraikinak beheko solairua eta lehen solairua dauzka, guztira 100,44 m2.

